
Нас сустракаюць ветлівыя вахцёркі. Вось так выглядае 
хол пры ўваходзе.

Паднімаемся на ліфце. Акуратныя калідоры. Тут блочная 
сістэма. У кожным блоку ёсць свая кухня, душ, прыбіральня.

Пакоі даволі вялікія. Яны разлічаны на трох чалавек. Гэта інтэр-
нат першага класа, таму падсяляць чацвёртага нельга.

У інтэрнаце чатыры 
карпусы. Усе яны злучаны 
паміж сабой. Дарэчы, па-
мяшканні спартзалы і бара 
таксама злучаны з інтэрна-
там, хаця і размешчаны ў 
іншых карпусах. Ёсць трэ-
нажорная зала, зала для 

настольнага тэніса. На кожным паверсе знаходзяцца пакоі сама-
падрыхтоўкі. Плацяць 15 тысяч штомесяц. Каб атрымаць інтэрнат, 
трэба мець пэўныя льготы.

БНТУ
Інтэрнат № 4 Беларускага на-
цыянальнага тэхнічнага уні-
версітэта. Нядрэнна размяс-
ціліся – проста на цэнтральным 
праспекце.

На паверсе дзве кухні, дзве 
ўмывальні. На калідорах дына-
мікі. Хлопцы распавядаюць, што 

раніцай камендант у мікрафон будзіць студэнтаў: «Пад'ём! Пара на 
заняткі!» Пакой сярэдніх памераў, жывуць тут па тры чалавекі. Пад-
трымліваць форму можна ў трэнажорнай зале.

Хлопцы скардзяцца, што ў інтэрнаце мала дзяўчат. Ну, тэх-
нічная ВНУ ўсё ж. Пражыванне ў інтэрнаце каштуе 15 тысяч 
штомесяц. Пры засяленні звяртаюць увагу на льготы. Але сіту-
ацыя ненапружаная, і засяляюць усіх жадаючых.

размеркаванне – 
як з гэтым жыць?11

Ад савецкага мінулага ў спад-
чыну нашай сістэме адукацыі 
дасталіся розныя традыцыі. 
Пра гэта любяць казаць чы-
ноўнікі і кіраўнік дзяржавы. З 
гэтых традыцый студэнту за-
сталіся падручнікі, спісаныя 
парты і некаторыя выклад-
чыкі. Пяцібальная сістэма 
саступіла месца дзесяцібаль-
най, а бясплатная адукацыя 
з кожным годам пагражае 
знікнуць. Прынамсі, цяжка 
назваць бясплатным тое, за 

што мусіш пасля адпрацоўваць 2 гады.
Артыкул 49 Канстытуцыі РБ пра тое, што «кожны можа 

на конкурснай аснове бясплатна атрымаць адпаведную 
адукацыю ў навучальных установах», абітурыенты могуць 
паўтараць на памяць штораз перад сном, аднак гэта на 
сітуацыю не паўплывае. Да пятага курса многія бюджэтнікі 
ідуць на ўсё, каб размеркавацца так, каб пасля не было 
балюча.

Многія ж свядома выбіраюць платную форму, калі ма-
юць сродкі. Цікава, што яшчэ ў 1991 годзе ў Законе “Аб 
адукацыі” забаранялася скарачаць колькасць бюджэтных 
месц на карысць платным. А ў сённяшнім  законе замаца-
вана размеркаванне выпускнікоў ВНУ. Паводле артыкула 
10, адпрацоўка для студэнтаў прафесійна-тэхнічнай адука-
цыі складае год, а вышэйшай – 2. Мэтавае размеркаванне 
мала адрозніваецца ад звычайнага: студэнта проста пасы-
лаюць у тую арганізацыю, ад якой ён паступаў.

Рабства ў цэнтры Еўропы?
Акрамя артыкула пра бясплат-
ную адукацыю, у Канстытуцыі 
ёсць артыкул 4, які забараняе 
прымусовую працу, калі яна не 
прызначана судом, а ў краіне 
не надзвычайнае ці ваеннае 
становішча. У адпаведнасці з 
Канвенцыяй Міжнароднай ар-
ганізацыі працы (МАП) № 29, 

пад прымусовай працай разумеюць працу ці службу, выкананне 
якой патрабуецца ад чалавека пад пагрозай, а гэты чалавек вы-
конвае яе не па ўласным жаданні. Міжнародны пакт аб грамад-
зянскіх і палітычных правах таксама нагадвае пра тое, што нікога 
нельга прымушаць працаваць. Беларусь з’яўляецца ўдзельнікам 
Канвенцыі МАП № 105 «Аб адмене прымусовай працы».

Суседнія краіны вопыт прымусовага размеркавання не практы-
куюць. У Расіі і Украіне такая мера тычыцца толькі выпускнікоў спе-
цыялізаваных ВНУ, што падпарадкоўваюцца МНС, МУС, ФСБ і інш.

Вучыцца на бюджэце, каб 
пасля заплаціць

На канец 2007 года ў Беларусі было заведзена больш за 70 
крымінальных спраў супраць студэнтаў, што не даехалі да месц, 
куды іх размеркавалі. Іх прымушаюць выплаціць ад 3 да 5 тысяч 
долараў. Сумы фіксаванай няма. Як заявіў міністр адукацыі Аляк-
сандр Радзькоў, квітанцыю выпускнікам выпіша дэканат. Практы-
куецца вопыт выплачвання сумы фірмай. Як прыклад, міністр 
адзначыў рэзідэнтаў Парка высокіх тэхналогій.

10 спосабаў, як пазбегнуць размеркавання ці 
зрабіць яго найменш балючым

1. Паступіць на платнае навучанне. Сярэдні кошт за год 

навучання па краіне – 1100 долараў, але ён мае тэндэнцыю 
да росту. Платнікаў пакуль не чапаюць, таму ісці працаваць 
яны могуць туды, куды пажадаюць.

2. Быць выдатнікам і лаўрэатам Фонду па падтрымцы 
таленавітай моладзі пры прэзідэнце. Менавіта ім прадас-
таўляецца права першымі выбраць сабе будучае месца пра-
цы. Хаця, калі студэнт моцна жадае размеркавацца ў прыват-
ную кантору, гэта спрацуе не заўсёды. Выбар даюць толькі 
сярод дзяржаўных. Гэта цяпер прыярытэт.

3. Быць замежнікам. Гэта, здаецца, самае простае: ад-
вучыўся – і зваліў у свой Іран. Але калі пастаяннае месца жы-
харства – Беларусь, нават з замежным пашпартам прыцягнуць 
да размеркавання. 

4. Быць інвалідам. Як бы гэта недалікатна ні гучала, але 
калі ёсць «група», то ёсць і льготы пры размеркаванні. Нават 
калі нехта з бацькоў ці муж (жонка) – інвалід І ці ІІ групы, месца 
працы прадастаўляецца па жаданні выпускніка.

5. Быць міліцыянерам, спартсменам ці выратаваль-
нікам. Гэта не толькі ганаровая служба, але і выбар месца 
працы за выпускніком. Калі ж у студэнта муж (жонка) займае 
пасаду ў дзяржорганах, МЗС і накіраваны ў камандзіроўку, 
служыць у войску, працуе ў Службе бяспекі прэзідэнта, КДБ, 
МЗС, мытні, МНС, пракурорам, то месца працы прадастаўля-
ецца па месцы праходжання службы мужа (жонкі).

6. Выйсці замуж (ажаніцца). Увага! Пункт не дае стопра-
цэнтнай гарантыі. Супярэчнасць выклікае пункт “пры наяўнас-
ці месцаў мужа і жонку накіроўваюць у адно месца”. Гэтаксама 
можа здарыцца і ў выпадку, калі муж (жонка) ужо працуе ў 
пэўным горадзе (вёсцы). Тое ж тычыцца шлюбу з замежнікам, 
які пастаянна жыве не ў Беларусі. Прыйдзецца выпускніку 
шукаць прадстаўніцтва якой-небудзь беларускай арганізацыі, 
скажам, у Нямеччыне, каб размеркавацца туды.

7. Аказацца незапатрабаваным спецыялістам. Такое 
сапраўды можа быць. Напрыклад, студэнтаў фізфака БДУ мо-
гуць накіраваць ці на выкладанне, ці ў Акадэмію навук. Аднак 

там і сваіх спецыялістаў хапае, таму выпускнікі шукаюць пра-
цу самастойна.

8. Нарадзіць дзіця. Як сказалі б 
рэкламісты, вынік апраўдае сябе. 
Многія дзяўчаты зацяжарваюць з 
тым разлікам, каб да канца пятага 
курса мець вялікі круглы жывот і 
мужа. І нават калі размяркуюць у 
якую-небудзь вёску, то можна спа-
койна гадаваць дзіця 3 гады ў дэ-
крэтным адпачынку, а тым часам 
гэта залічваецца ў тэрмін працы.

9. Пайсці ў войска. Парадокс: паступаюць у ВНУ, каб вой-
ска пазбегнуць, а ў войска ідуць, каб пазбегнуць размеркаван-
ня. Аднак не ўсё так проста. Выпускнік праслужыць толькі год, 
а яшчэ адзін яму прыйдзецца адпрацаваць.

10. Заплаціць грошы дзяржаве. Гэтага абавязкова запат-
рабуюць ужо праз тры дні, калі студэнт не з’явіцца на месца 
размеркавання. Паводле закона працадаўца мусіць паставіць 
у вядомасць пра гэта навучальную ўстанову. Калі ж грошай 
шкада, застаецца паступіць у аспірантуру, каб яшчэ вучыцца, 
вучыцца і вучыцца…

Кожны ставіцца да размеркавання па-свойму. Аднак у цэ-
лым гэтая працэдура нагадвае замалёўку з мышкай, сырам 
і мышалоўкай. Мышалоўка (універсітэт) заманьвае мышак 
сырам у свае калідоры, перад гэтым прапусціўшы іх праз 
строгі фэйс- і не толькі кантроль каб пасля зачыніць дзверы, 
прышчаміўшы хвост. І мыш сядзіць сабе 5 гадоў, грызе сыр, 
які аказваецца часта не такім, якім падаваўся (і падабаўся). 
Ёй ласкава, з рэгулярнасцю 2 разы на год, прапанюць пакі-
нуць мышалоўку, але ў канцы прышчэплены хвост перадаю-
ць іншай мышалоўцы. А калі збег, перад мышшу з’яўляецца 
кот. І тут пачынаецца зусім іншая размова…

Рэгістрацыя: Кожны мусіць 
быць памечаны

12

Гэты вельмі актуальны для выпускнікоў ВНУ раздзел дазволіць 
разабрацца ў значэнні працэдуры прывязкі да месца пражывання і 
прасякнуцца таемствам рэгістрацыі, так неабходнай для размер-
кавання ў той населены пункт, які ты абярэш.

 «Кожная дзяўчына з філ-
фака чакае прынца на белым 
«мерседэсе» і з мінскай прапіс-
кай». Гэты жарт можна смела 
ўносіць у беларускі фальклор, 
прычым як мага хутчэй, а то 
прыйдзецца аматарам народ-
най творчасці вышукваць яго 
праз некалькі гадоў, бо такі 

інстытут, як прапіска, з 1 студзеня 2008 года перастаў існава-
ць. На змену яму прыйшла рэгістрацыя: з аднаго боку, невя-
домая, з другога – шматабяцаючая. Маўляў, і прасцей будзе, 
і ценявога бізнесу не будзе. Толькі атрымалася ў жыцці інакш. 
Філфакаўкі зараз мараць пра прынца на белым «мерседэсе» з 
мінскай кватэрай.

Рэгістрацыя – твой абавязак?

Як бы страшна ні гучала, але рэгістрацыя па месцы жыхарс-
тва – абавязак кожнага. Пра гэта сцвярджае Указ прэзідэнта 
№ 413 «Аб удасканаленні сістэмы ўліку грамадзян па месцы 
жыхарства і месцы знаходжання». Гэта тычыцца і выпускнікоў 
ВНУ. Перад тым, як ісці ў дэканат на канчатковае размеркаван-
не, падумай, ці ёсць у цябе рэгістрацыя ў тым горадзе, куды ты 
сам хацеў бы патрапіць. 

Што патрэбна для рэгістрацыі

Сапраўды, як і абяцалі чыноўнікі, бюракратызму з рэгістра-
цыяй паменшылася. Проста бярэш пашпарт, ваенны білет (калі 

ён у цябе ёсць) і ідзеш у ЖЭС. І ад 3 да 13 дзён афармляюц-
ца дакументы. Гэта афіцыйна. На справе ўсё можа атрымацца 
куды хутчэй. Самае галоўнае, што цяпер не трэба здымацца з 
уліку былога месца прапіскі. Мабыць, нарэшце органы рэгістра-
цыі наладзілі паміж сабой камунікацыю (ці проста навучыліся 
карыстацца тэлефонам/поштай/аськай).

Зарэгіструю – танна!  Зарэгіструюся – дорага!

Наіўныя чыноўнікі вырашылі, што з ліквідацыяй прапіскі, знік-
не і ценявы рынак. Ён хіба толькі трохі паменшыўся. І абвесткі 
цяпер у газетах памяняліся на «зарэгіструю» і «зарэгіструюся».

Вова ў гэтым годзе заканчвае фіз-
фак БДУ, размеркавацца хоча ў пры-
ватную арганізацыю ў Мінск, дзе з яго 
рэгістрацыі не патрабуюць. Але ча-
мусьці пры размеркаванні рэгістрацыя 
патрэбна менавіта для ВНУ. Прапіска 
ж у хлопца заканчваецца ў чэрвені гэ-
тага года.

– Праблему я вырашыў хутка. 
Знайшоў праз знаёмых жанчыну, якая 

мае дом у Калодзішчах (Мінскі раён). Наколькі я зразумеў, у 
тым доме зарэгістравана яшчэ некалькі чалавек, бо на аднаго 
трэба 15 метраў (а ў Мінску – 20, – заўв. рэд.).  Пайшлі з да-
кументамі ў сельсавет і за гадзіну я меў штамп у пашпарце, 
а жанчына – 250 долараў у кішэні.

Архаізм савецкага перыяду ці жыццёвая 
неабходнасць?

Не паспелі з рэгістрацыяй пажыць, як тут жа яе пачалі ла-
яць: архаізм, парушэнне свабоды! Рэгістрацыя вядома свету. 
Існуе яна і ў Расіі, і ў Польшчы. А ў Беларусі, як рэгістрацыю ні 
лай, але хочаш не хочаш, а гэты акт лібералізму прызнаецца, 
хоць і абзываецца архаізмам савецкага перыяду.

Першае працоўнае месца

Мэтавае размеркаванне VS аграгарадкі

Пра сваё размеркаванне і працу 
ў якасці маладога спецыяліста 
большасць студэнтаў пачынаюць 
задумвацца ўжо на першых кур-
сах. Праўда, калі напачатку гэтыя 
развагі далёкія і абстрактныя, то 
бліжэй да заканчэння матэры-
ялізуюцца ў напружанае чаканне 
альбо ліхаманкавы пошук працы.

Ёсць, аднак, і тыя, хто ўжо з першага курса ведаюць, дзе 
будуць працаваць бліжэйшыя два гады пасля заканчэння 
універсітэта. Упэўненасць маюць яны праз мэтавае накіра-
ванне ад дзяржаўных арганізацый ці мясцовага выканаўчага 
органа.

Згодна з заканадаўствам, прыём абітурыентаў на ўмовах 
мэтавай падрыхтоўкі ажыццяўляецца ў межах 20 адсоткаў 
ад агульнай колькасці прыёму на спецыяльнасць. Колькасць 
заяў у конкурсе на мэтавае месца не абмяжоўваецца. Для 
такіх абітурыентаў ствараецца асобны конкурс. Абітурыент 
павінен мець адзнакі не ніжэй за 6 балаў. А тыя, хто не прой-
дзе па спецыяльным конкурсе, маюць права ўдзельнічаць у 
агульным. Гарантыя паступлення звычайна высокая. Вяртан-
не – чаканае. Толькі сама праца маладому спецыялісту не за-
ўсёды даспадобы. 

– Праца з дзецьмі мне вельмі падабаецца, – дзеліцца Юля, 
маладая настаўніца з Мар’інай Горкі, – а вось астатняе… вы-
клікае шмат цяжкасцяў. Адміністрацыя звычайна гатова тры 
шкуры спусціць за маленькую недапрацоўку, хаця да гэтага ніх-
то нічога не растлумачваў. Таму вельмі крыўдна, калі лаяцца. 

Кажуць, галоўнае – займацца любімай справай, а грошы і 
матэрыяльны дабрабыт – другараднае. Толькі як выхаваць у 

маладых спецыялістаў такую хрысціянскую мараль, дзяржава 
яшчэ не прыдумала. Вечнае пытанне нізкай аплаты настаўніц-
кай працы турбуе перш за ўсё. 

– Я люблю сваю пра-
цу, але, калі скончыцца 
тэрмін адпрацоўкі, у 
школе не застануся. Бо 
ў нас гэтая дзейнасць 
незапатрабаваная і не 
аплочваецца належным 
чынам. Рукі апускаюцца, 
калі хочаш дзецям даць 

цікавыя заданні, рэалізуеш свае універсітэцкія напрацоўкі, раз-
настайваеш працу, а потым прыходзяць бацькі і скардзяцца: 
маўляў, што вы нашых дзяцей нагружаеце… Пасля такога 
выпадку я цэлы месяц маральна адыходзіла, з класам толькі 
па падручніку працавала… 

Мэтавае размеркаванне істотна спрашчае жыццё студэнту, 
будучаму выпускніку, пазбаўляе клопатаў пра месца працы. 
Тым больш што вяртанне дадому павінна радаваць і надаваць 
стымул на сваім першым працоўным месцы. Але не заўсёды 
гэта так, як у ідэале, – пасля пяці гадоў навучання прыярытэты 
змяняюцца. І як быць маладому спецыялісту, які, знайшоўшы 
сабе перспектыўнае месца працы ў вялікім горадзе, уладка-
ваўшы сваё жыццё, дачакаўся мэтавага размеркавання?! У 
такім выпадку набліжэнне  апошніх іспытаў – зусім не свята.

Студэнтка Алена вучыцца на пятым курсе і мае мэтавае 
размеркаванне ў горад Копыль Мінскай вобласці. Яна ўжо за-
мужам і актыўна праходзіць практыку спецыяліста па сувязях з 
грамадскасцю ў сталіцы… Але гэта не выклікае ў яе упэўнена-
сці ў заўтрашнім дні: 

– Паводле Палажэння аб размеркаванні мяне павінны раз-
меркаваць там, дзе працуе мой муж, а не па мэтавым на-
кіраванні. Але справа ў тым, што мой муж беспрацоўны. Я, 
вядома, збіраю ўсе магчымыя дакументы, каб адмовіцца ад 

мэтавага размеркавання, але ў выпадку, калі ўсё ж размярку-
юць, вырашыла цвёрда – не буду пісаць дыплом і адлічуся. А 
навошта вучыцца?! Каб паехаць у Копыль? Лепей пайсці пра-
цаваць і давучыцца ў іншай установе.  

Меркаваць пра перавагі і недахопы мэтавага размеркаван-
ня абітурыентам варта загадзя. Лепш спачатку ўзважыць свае 
шанцы на паступленне праз агульны конкурс. Бо калі веды дас-
каналыя, то праз пяць гадоў будзе выбар: ці паехаць дадому, ці 
будаваць сваё жыццё ўжо зусім па іншым сцэнарыі. 

Малады спЕцыяліст – гэта 
гучыць горда!13

Што за фрукт такі?

Калі ты вучыўся на бюджэце, толькі што скончыў вышэй-
шую навучальную ўстанову, тэхнікум, каледж або прафесія-
нальна-тэхнічнае вучылішча і быў накіраваны на працу па 
размеркаванні – гэта пра цябе. Калі ты вучыўся на платным 
аддзяленні ці атрымаў вольны дыплом – ты ўжо не маеш 
такога статусу.

Калі разабрацца, то не ўсё так кепска, і не толькі агра-

гарадкі цябе чакаюць ды двухгадовае выкананне святога 
абавязку перад Радзімай, але і шэраг новых гарантый і пры-
вілеяў. Твая задача – пільна сачыць за тым, каб усе гулялі 
па правілах, а не “як прыйдзецца”.

Калі цябе забіраюць у войска, але ты хочаш па вяртанні 
працаваць там, куды цябе размеркавалі, ты мусіш пісьмова 
паведаміць пра гэта наймальніку. Дарэчы, тэрмін службы за-
лічваецца ў тэрмін абавязковай адпрацоўкі. Іншая справа, 
што камусьці прасцей адпрацаваць, чым адслужыць.

Існуе пастанова Савета 
Міністраў РБ14, паводле якой ты 
маеш права на адпачынак на 
працягу цэлага месяца пасля за-
канчэння вучобы, незалежна ад 
таго, калі ты меў апошнія вакацыі. 
Акрамя гэтага, пасля заканчэн-
ня вучобы згодна з законам табе 
мусяць выплаціць грашовую да-
памогу ў памеры тваёй апошняй 
стыпендыі. Для выпускнікоў ПТВ і 
тэхнікумаў – у памеры тарыфнай 
стаўкі ў адпаведнасці з прысвое-
най кваліфікацыяй або згодна з 
акладам.

Тым, хто скончыў установу 
адукацыі па педагагічных спецы-
яльнасцях, дапамога выплачва-
ецца за кошт сродкаў бюджэту ў 
памеры апошняй стыпендыі за 45 
дзён. Дарэчы, заробак маладо-

га педагога з усімі надбаўкамі складае ўсяго Br 320 400. 
Калі ты не атрымліваў стыпендыю ў апошнім семестры, то 
дапамога выплачваецца з разліку сацыяльнай стыпендыі, 
устаноўленай на момант выпуску. Дарэчы, калі ты размяр-
коўваешся сам, то грашовай дапамогі табе ніхто не дасць!

Будуем гнёзды!

Калі цябе паслалі па размеркаванні куды падалей, то мяс-
цовыя выканаўчыя органы і арганізацыі пры нястачы жыллёва-
га фонду могуць вылучыць сродкі для кампенсацыі выдаткаў на 
найм жылых памяшканняў у грамадзян.

У адпаведнасці з артыкулам № 96 Працоўнага кодэкса 
РБ, пры пераездзе на новае месца маладыя спецыялісты 
атрымліваюць15:

• кампенсацыю праезду работніка і членаў яго сям'і (муж, 
жонка, дзеці і бацькі мужа і жонкі, што знаходзяцца на іх утры-
манні і пражываюць разам з імі) на тых жа ўмовах, што і пры 
накіраванні працаўніка ў службовую камандзіроўку;

• кампенсацыю выдаткаў па правозе маёмасці чыгуначным, 
водным і аўтамабільным транспартам (агульнага карыстання) 
у колькасці да 500 кг на самога работніка і да 150 кг на кожнага 
члена сям’і (са згоды бакоў могуць быць аплочаны выдаткі па 
перавозе большай колькасці маёмасці);

• сутачныя за кожны дзень знаходжання ў дарозе ў адпа-
веднасці з заканадаўствам аб службовых камандзіроўках;

• аднаразовую матэрыяльную дапамогу на маладога спе-
цыяліста ў памеры яго месячнай тарыфнай стаўкі (акладу) па 
новым месцы працы і на кожнага члена сям’і  ў памеры ¼ ад 
дапамогі на работніка.

• работнікам выплачваецца заробак зыходзячы з тарыфнай 
стаўкі (акладу) па новым месцы працы за дні збораў у дарогу і 
ўладкавання на новым месцы жыхарства, але не болей чым 6 
дзён, а таксама падчас знаходжання ў шляху.

Калі загадзя немагчыма дакладна вызначыць памер кам-
пенсацый для маладога спецыяліста, то яму выдаецца аванс. 
Кошт праезду членаў сям’і і правозу іх маёмасці, а таксама ад-
наразовая дапамога на іх выплачваюцца ў тым выпадку, калі 
яны пераязджаюць на новае месца жыхарства работніка да 
завяршэння аднаго года з дня фактычнай выдачы яму жылога 
памяшкання.

Усе выдаткі па выплаце кампенсацый маюць строга мэта-

вае прызначэнне, таму сродкі, выплачаныя выпускніку ў сувязі 
з яго пераездам на працу ў іншую мясцовасць, мусяць быць 
цалкам вернуты ў тых выпадках, калі ён:

• не з’явіўся на працу ці адмовіўся прыступіць да працы без 
уважлівых прычын;

• да заканчэння тэрміну працы, прадугледжанага закана-
даўствам, быў звольнены за дзеянні, якія ў адпаведнасці з за-
канадаўствам сталі падставай спынення працоўнай дамовы.

Малако за шкоднасць ;)

Паводле пастановы Савета Міністраў РБ16, маладым спецы-
ялістам з вышэйшай і сярэдняй спецыяльнай адукацыяй, якія пры-
былі на працу ў сельскагаспадарчыя арганізацыі па накіраваннях 
навучальных устаноў, выплачваюцца даплаты да іх заробку ў па-
меры адной тарыфнай стаўкі першага разраду, устаноўленай ура-
дам Рэспублікі Беларусь для работнікаў бюджэтнай сферы.

Павышаныя заробкі?

Калі ты выпускнік-выдатнік або маеш ступень бакалаўра 
(магістра) БДУ, БНТУ, БДЭУ, БДПУ і накіраваны на працу па 
размеркаванні ў бюджэтную ўстанову, для цябе ўстанаўліваец-
ца павышэнне на 10% тарыфнай стаўкі і службовага акладу. 
Калі ты прыпыняеш працу, гэта з’яўляецца падставай для ска-
савання павышэння службовага акладу17. 

Хочуць звольніць?!

Не маюць права! Калі ты – малады спецыяліст, звольніць цябе 
практычна немагчыма, за шэрагам выключэнняў:

• калі ты пераходзіш на выбарную пасаду18;
• калі ўстанова адукацыі вырашыла цябе пераразмерка-

ваць у іншае месца ці выдаць табе даведку аб самастойным 
працаўладкаванні;

• калі ты залічаны ва ўстанову адукацыі на навучанне дзён-
най формы для атрымання болей высокай ступені адукацыі;

• у выпадку парушэння наймальнікам заканадаўства аб пра-
цы, калектыўнай або працоўнай дамовы19;

• у выпадку звальнення па ініцыятыве наймальніка на пад-
ставах, прадугледжаных заканадаўствам20.

“А кампот?”

Гэта яшчэ не ўсё. Табе, як маладому спецыялісту, паводле 
ўказа прэзідэнта РБ21, калі цябе размеркавалі не па месцы жы-
харства бацькоў або ў раёны, забруджаныя радыяцыяй, неза-
лежна ад месца жыхарства бацькоў, мусяць даць льготныя крэ-
дыты на працягу 2 гадоў на набыццё хатняй маёмасці і тавараў 
першай неабходнасці.

Каб атрымаць гэтыя крэдыты, трэба звярнуцца ў “Беларус-
банк”. Крэдыт выдзяляецца ў памеры да 15-кратнага бюджэту 
пражытачнага мінімуму. На сярэдзіну 2008 года пражытачны 
мінімум склаў Br 200 тыс. 80.

Таксама трэба памятаць пра тое, што, каб заняць пэўную 
пасаду, табе неабходна прайсці стажыроўку, паводле вынікаў 
якой праводзіцца атэстацыя. Калі ты яе не прайшоў, цябе маю-
ць права перавесці на іншую пасаду.

Калі паміж працадаўцам і маладым спецыялістам узнікае 

спрэчка аб адмове ў заключэнні працоўнай дамовы, сітуацыя 
будзе вырашацца праз суд, а паслугі адваката па працоўных 
спрэчках у нашай краіне аказваюцца бясплатна.

Не размеркаваўся? Плаці! 
Згодна з афіцыйнай статыстыкай, у 2007 годзе на месцы 

размеркавання не даехалі 63 маладыя спецыялісты-педагогі. І 
гэта з улікам таго, што дзяржава прадугледзела штраф у памеры 
прыблізна 18 мільёнаў рублёў усім тым, хто не згодны адпрацоў-
ваць неабходныя 2 гады. Але ж статыстыка – рэч упартая, і, як 
аказваецца, перспектыва на два гады застацца ў глухім кутку 
Беларусі бачыцца страшнейшай для некаторых выпускнікоў, 
чым нават вялікае грашовае пакаранне. 

Палажэнне аб размеркаванні 
выпускнікоў, якія атрымалі пра-

фесійна-тэхнічную, сярэднюю спецы-
яльную і вышэйшую адукацыю, прапіс-

вае ўмовы размеркавання і рэгламентуе 
працу маладых спецыялістаў.

 Вядома, не ўсе згодны вырваць з жыц-
ця два гады. Так, шырока асветленай 
у СМІ аказалася гісторыя журналісткі 
Ксеніі Акімавай, яна стала вядомай 
дзякуючы перамозе ў намінацыі 
“Найлепшы блог” міжнароднага кон-
курсу “The BOBs-2007”. Ксенія ад-
мовілася ехаць па размеркаванні, 
заявіўшы, што можа паспяхова 
працаваць і без дыплома. Праў-
да, рахунак у памеры 22 млн. 
рублёў быў і ёй прад’яўлены.

Палажэнне аб размеркаванні ўжо каторы год выклікае не-
задавальненне і аспрэчваецца спасылкамі на Канстытуцыю.  
Устаноўленая двухгадовая абавязковая адпрацоўка ўспры-
маецца як парушэнне прынцыпу бясплатнасці атрымання вы-

шэйшай адукацыі ў дзяржаўных ВНУ. 
Такой самай думкі прытрымліваецца і былы студэнт, вы-

пускнік БДУІР Міхась. Незадаволены працай па месцы размер-
кавання, рашуча звольніўся і апынуўся ў катэгорыі дзяржаўна-
га даўжніка. Але пра свой выбар не шкадуе: 

– Калі мне забаранілі працаваць там, дзе я хачу, то я 
вырашыў, што маё рашэнне даражэйшае, яно не ацэньваец-
ца ні ў 20 тысячах, ні ў 30… Справа прынцыпу. Я не шкадую 
– гэта таксама жыццёвы вопыт. Да таго ж я павысіў свае 
юрыдычныя веды – усё як мае быць. 

Сышоўшы з месца працы, былы студэнт разам з сябрамі 
сапраўды заняўся вывучэннем заканадаўства і стварыў тэма-
тычнае інтэрнэт-кам’юніці raspred_by, дзе абмяркоўваюцца 
праблемы размеркавання, збіраюцца дакументы і разбіраюцца 
прававыя недакладнасці.

Найбольш відавочныя супярэчнасці, на думку стваральні-
каў суполкі, датычацца канстытуцыйна замацаванага права на 
бясплатную адукацыю (артыкул 49), права на свабодны выбар 
прафесіі, роду заняткаў і працы (артыкул 41). Практыка размер-
кавання, па іх меркаванні, не дазваляе выпускніку самастойна 
выбіраць працу.

Вырашэнне ўласнай праблемы Міхась бачыць, але 
лічыць, што прымусовае размеркаванне – сацыяльная 
праблема. І прычына яе нявырашанасці не толькі ў сла-
бой кансалідацыі студэнтаў.

– Пытанне, у першую чаргу, у неадукаванасці. Сту-
дэнты не гатовы вырашаць свае праблемы. Яны мала 
што ведаюць пра свае правы.

А як варта было б змяніць Палажэнне?

Само размеркаванне – не кепска. Шмат каму яно дапамагае 
ўладкавацца, але трэба адмяніць яго прымусовасць. Праблема 
не ў тым, што дзяржава робіць ухіл на падтрымку сельскай мяс-
цовасці, а ў тым, што стымулы не зусім нармальныя. Чалавеку не 
прапануюць добрыя ўмовы, перспектыву – яму кажуць: маўляў, 
ідзі адбывай два гады за тое, што ты вучыўся за кошт бюджэту. 
Дзяржава апускаецца на ўзровень звычайнага гандлю («купі-пра-
дай»), не ўлічваючы, што адукаваны чалавек у будучыні аддасць 
краіне ў разы болей, чым той кошт, што выстаўляе універсітэт. 
Але пасля такога цяжка чакаць плённай працы...

Аднак пра адмену размеркавання пакуль думаць ніхто не 
збіраецца. Выконваць паказчыкі і забяспечваць кадрамі адда-
леныя раёны нейкім чынам патрэбна. Таму яшчэ не адзін год 
будуць актуальныя пошукі недапрацовак у Палажэнні, а такса-
ма прагматычныя, фіктыўныя шлюбы, якія разбураюцца праз 
пару гадоў, і дэкрэтныя адпачынкі «па патрэбе». 

Віталь Бірукоў, журналіст, сябра БАЖ, карэспан-
дэнт www.moladz.org:
– БЯСПЛАТНАЯ АДУКАЦЫЯ ПАВІННА БЫЦЬ БЯСПЛАТ-
НАЙ! Мы кожны дзень чуем, што ў нас найлепшая наву-
чальная база, выкладчыкі і адукацыя на постсавецкай 
прасторы, і гэта праўда. Размеркаванне – гэта фак-
тычна кампенсацыя дзяржаве за выдаткаваныя грошы 
на адукацыю. І гэта, з аднаго боку, правільна, бо, як вя-

дома, бясплатны сыр толькі ў мышалоўцы... Але ці правільны гэты па-
дыход, калі кожны дзень па тэліку нам кажуць, што, акрамя якасці, наша 
адукацыя яшчэ і бясплатная? За два гады адпрацоўкі ў маленькай вёсцы 
ў глыбінцы Беларусі выпускнік забывае ўсё, што ведаў, і, вяртаючыся ў 

свой горад ці раён, з цяжкасцю знаходзіць там працу па спецыяльнасці.
З іншага боку, маладым спецыялістам вельмі цяжка ўладкавацца, бо 

паўсюль патрэбны вопыт працы. Таму такая мера, як размеркаванне, 
павінна існаваць, але ў добраахвотным парадку, калі студэнт сам не 
можа знайсці месца працы.

Моладзевыя суполкі 
ў Беларусі і ў свеце

М ол а д з е в а я і н т э р н е т-
п л я ц оў к а “ВОКА   ”

http://www.moladz.org/
Моладзевая інтэрнет-пляцоўка 

"ВОКА" – гэта месца сустрэчы прад-
стаўнікоў віртуальнага грамадства 
Беларусі. На сённяшні дзень "ВОКА" 

з'яўляецца супольнасцю маладых, актыўных, таленавітых бе-
ларусаў з усяго свету. Моладзевая інтэрнет-пляцоўка "ВОКА" 
накіравана на выхаванне моладзі на глебе беларускай нацы-
янальнай ідэі, на данясенне яе да шырокіх колаў грамадства.

United FrienDs Forever, або 
проста uff-by

Uff-by.org — гэта жывая інтэрактыўная вэб-
старонка, якая адлюстроўвае ўвесь спектр 
інтарэсаў беларускай моладзі. Аўтары рас-
павядаюць пра самыя цікавыя падзеі ў Бела-
русі і за яе межамі, дапамаюць разабрацца з 
хвалюючымі праблемамі, падаюць матэрыял 

для роздуму і навучання, ствараюць пляцоўку для выказвання 

думак і меркаванняў. Можна быць аўтарам, можна быць неа-
быякавым і пакідаць каментарыі,удзельнічаць у абмеркаванні 
чарговай цікавай тэмы. “Разам мы – прасунутая, актыўная 
моладзь, якая любіць жыццё! Будзем сябрамі! United friends 
forever!” – кажуць стваральнікі сайта.

Generation.by
Generation.by – гэта рэсурс для актыў-
ных людзей і пляцоўка для рэалізацыі 
творчых ідэй. Праект “вырас” з сайта 
Studenty.by. Стваральнікі ўпэўненыя, 
што студэнцтва – гэта незабыўны час, які 
паказвае, што вучыцца насамрэч трэба 
ўсё жыццё. Час пошуку ўсяго новага, вы-
прабаванняў, навучання, прамацвання 
глебы для самастойнага жыцця, поўна-
га прыгод, шчырых сяброў, незабыўных 
уражанняў. 

“Мы хочам атрымаць ад жыцця ўсё. І хоць далёка не кожны су-
часны беларускі хлопец ці дзяўчына мае зараз уласны iPod ці ноўт-
бук "Apple" і некаторыя з нас нават нарадзіліся яшчэ ў СССР, але 
ўсё роўна мы з'яўляемся першым пакаленнем, якое вырасла ў не-
залежнай Беларусі, што ўжо робіць нас чымсьці адметнымі. Мы – 
пакаленне, якое хоча дасягнуць усіх вяршыняў і ні сантыметрам 
меней, якое разумее, што ўладкоўваць сваё жыццё патрэбна са-
мастойна.”

Newlineclub

http://newlineclub.net/

"NEWLINE" – гэта моладзевая 
міжнародная адукацыйная супольнасць, арганізаваная ў 
1999 годзе пасля І Форума дзяцей Беларусі "Мы разам" і 
пашыраная ў 2001 годзе да моладзевага адукацыйнага 
аб’яднання. Сёння яна з’яўляецца адной з паспяховых мо-

ладзевых ініцыятыў, якая падтрымлівае дзейнасць адука-
цыйнай супольнасці ў Беларусі.

NEWLINECLUB – гэта моладзевы праект некамерцый-
най, недзяржаўнай арганізацыі «Аднаўленне гуманітарнай 
адукацыі». Клуб – гэта дынамічная міжнародная структура, 
што аб’ядноўвае розныя інтарэсы, месца моладзевай ды-
пламатыі. У праектах прымяняюцца Інтэрнет-тэхналогіі, а 
таксама праводзяцца рэальныя сустрэчы, семінары, кан-
ферэнцыі, летнікі.

Міжнародная адукацыйная і 
рэсурсная сетка ў Беларусі

www.iearn.org
iEARN у Беларусі – гэта адна з праграм 
грамадскага аб’яднання "Аднаўленне гу-
манітарнай адукацыі", якая шчыльна звя-
зана з адукацыйнымі і моладзевымі ўста-

новамі. Праграма штогод прыцягвае прыблізна трыста 
беларускіх студэнтаў да дзейнасці розных нацыянальных 
і міжнародных Інтэрнет-праектаў. 

Амерыканскі Цэнтр
http://amcenter.by/

Місіяй Амерыканскага цэнтра адукацыі і 
даследаванняў з’яўляецца развіццё ўза-
емаразумення і праграм сумеснага наву-
чання на міжнародным узроўні.

Асаблівую ўвагу АЦ надае наступным накірункам: 
1. Праграмы адукацыйных абменаў для аспірантаў і асоб з 

вышэйшай адукацыяй.
Праграмы даюць магчымасць грамадзянам Рэспублікі 

Беларусь працягнуць адукацыю ў еўрапейскіх універсітэтах і 
атрымаць ступені бакалаўра, магістра і доктара або правесці 

даследаванні ў галіне гуманітарных і сацыяльных навук.
2. Прадастаўленне іншай інфармацыі ў галіне адукацыі.
3. Узаемавыгаднае супрацоўніцтва з ВНУ і іншымі наву-

чальнымі ўстановамі Беларусі. 

Вольны Універсітэт 

http://www.freeun.ynnet.org/
Гэта вольная супольнасць людзей, аб’яднаных сумесным 

пошукам, адукацыяй і сацыяльнай творчасцю.
Вольны універсітэт з’явіўся (і пераважна дзейнічае) у еўра-

пейскай Расіі, паступова распаўсюджваючы свае праграмы на 
рэгіёны і краіны Каўказа, Балтыі і Усходняй Еўропы, Цэнтраль-
най Азіі і Усходу. У праграмах Вольнага універсітэта прынялі ўд-
зел ужо дзве тысячы чалавек, пераважна студэнты і актывісты 
грамадскіх аб’яднанняў. 

Маладая Еўропа 
http://www.youngeurope.org/

"Маладая Еўропа" – гэта міжнарод-
ная сетка моладзі і арганізацый з краін 
Усходняй і Заходняй Еўропы і Цэнтраль-
най Азіі, створаная з мэтай садзейнічання 
грамадскаму і культурнаму развіццю краін 
у духу агульначалавечых і гуманітарных 

каштоўнасцяў для пабудовы аб’яднанай Еўропы новага ты-
сячагоддзя. 

Мэты «Маладой Еўропы»:
– распаўсюджанне эўрапейскіх каштоўнасцяў на тэрыто-

рыі ўсходняй Еўропы;
– распаўсюджанне ўсходніх каштоўнасцяў на тэрыторыю 

заходняй Еўропы;
– супрацьдзеянне новаму «жалезнаму заслону», які па-

чынае ўзнікаць паміж краінамі ЕЗ і СНД шляхам супрацоўніц-
тва моладзі Усходу і Захаду.

http://www.ynri.hrworld.ru/
Моладзевая сетка супраць расізму і нецярпімасці 

(Youth Network against Racism and Intolerance – YNRI) – 
гэта людзі, нефармальныя групы і арганізацыі, аб’яднаныя 
з мэтай:

– распаўсюджання ідэй талерантнасці, антыфашызму і між-
культурнага ўзаемадзеяння, у першую чаргу сярод моладзі;

– стварэння, развіцця і падтрымкі груп, арганізацый і іншых 
суполак, якія актыўна супрацьдзейнічаюць праявам ксенафобіі, 
расізму і нецярпімасці;

– распрацоўкі і рэалізацыі новых форм, метадаў і падыхо-
даў, што спрыяюць культурнай разнастайнасці і ўмацаванню 
годнасці асобы.

Сусветны Моладзевы рух за 
ДэмакраТыю

http://www.ymd.youthlink.org/
Сусветны моладзевы рух за дэмак-
ратыю (WYMD) – гэта глабальная су-
польнасць моладзі і яе прыхільнікаў, што 
негвалтоўна працуюць для развіцця дэ-
макратыі. Рух быў заснаваны групай мала-

дых людзей, што вераць у сумленныя выбары, свабоду слова 
і правы чалавека і працуюць для развіцця гэтых каштоўнасцяў. 
Яны вераць, што супольная праца зробіць іх мацнейшымі. 

WYMD з’яўляецца адкрытым для любога чалавека, хто пры-
мае прынцыпы і мэты руху.

WYMD – гэта прастора для сустрэч і вольнага абмену ідэ-
ямі. Гэта сетка, што злучае моладзь з падобнымі думкамі, маг-
чымасцямі і рэсурсамі. Гэта супольнасць, члены якой працуюць 
разам і салідарна падтрымліваюць адзін аднаго.

Е ў ра п е й с к і я  м а л а д ы я 
п а л і т ы ч н ы я  л і ДЭ  р ы 

European and Eurasian Young Political Leaders, EEYPL
http://www.democraticyouth.net/

Мэтай стваральнікаў сайта з’яўляецца развіццё дзейсна-
га анлайн-кам’юніці, каб кожны малады і актыўны прадстаўнік 
сваёй краіны мог нешта новае даведвацца з першых вуснаў ад 
такіх жа прадстаўнікоў іншых краін, каб была магчымасць запра-
шаць адзін аднаго на размовы, вучыцца.  Сайт DemocraticYouth.
net быў створаны ў якасці форума для палітычна актыўнай або 
палітычна зацікаўленай моладзі, каб дзяліцца ідэямі, метадамі і 
тэхналогіямі для пабудовы дэмакратыі ў сваім рэгіёне.

Міжнародны Моладзевы 
Праваабарончы Рух

http://yhrm.org/
Міжнародны моладзевы правааба-
рончы рух – гэта супольнасць маладых 
людзей у розных краінах (зараз больш 
чым у 30 дзяржавах), для якіх вельмі іс-
тотнымі з’яўляюцца каштоўнасці правоў 

чалавека і годнасці асобы. Сетка створана, каб прасоўваць і 
дапамагаць абараняць гэтыя каштоўнасці, абменьвацца ідэя-
мі, рабіць нешта разам і ўмацоўваць новае пакаленне грамад-
зянскіх актывістаў. Гэта вольная супольнасць, дзе цэняцца 
асобы, розныя пазіцыі і метады; непрымальныя толькі гвалт, 
агрэсія і дыскрымінацыя.

ФОРС-МАЖОРЫ
Форс-мажор – сітуацыя, у якую можа патрапіць кожны. На-

радзілася дзіця ці ты з’язджаеш у працяглую вандроўку – калі 
пры гэтым ты яшчэ і студэнт, то могуць з’явіцца цяжкасці з 
вучобай. Паспрабуем разгледзець, што можна рабіць у такіх 
сітуацыях і чым можа дапамагчы родны універсітэт.

Зд а ц ь с Ес і ю э кс т э рн а м і 
н е п а м е рц і

Час ад часу ў студэнтаў узнікае неабходнасць здаваць сесію 
экстэрнам. Але, як высветлілася, не ўсё так проста з экстэрнамі 
ў беларускіх ВНУ. Безумоўна, можна падаць заяву, якую раз-
гледзіць дэканат факультэта, і, магчыма, нават збярэцца ка-
місія, каб ты меў магчымасць  здаць сесію. Толькі вось прычына 
ў цябе павінна быць НУ ВЕЛЬМІ важнай! Калі ты, напрыклад,  
павінна нарадзіць дзіця падчас сесіі. Ці... 

А вось, напрыклад, у БНТУ здаць іспыты экстэрнам увогуле не-
магчыма, таму лепей і не планаваць. Магчымасць экстэрна ёсць у 
МДЛУ, але сур’ёзная прычына ў вас таксама павінна быць.

Што рабіць, калі мусіш надоўга 
з’ехаць?

Як нам сказалі ў дэканаце біяфака БДУ, надоўга лепей 
увогуле не з’язджаць. Справа ў тым, што пытанні ад’ездаў ад-
сочваюцца нашымі адукацыйнымі структурамі вельмі сур’ёзна. 
Адносна самога біяфака, то тут немагчыма з’язджаць нават на 
лета: «Нашыя студэнты маюць летнюю практыку, не адпраца-
ваць якую нельга», – паведамляе сакратарка дэкана. Калі лет-
няй практыкі ў цябе няма, табе, натуральна, прасцей з’ехаць, 
скажам, у ЗША на падпрацоўку на лета. Да таго ж у выпадку, 
калі ты ўсё ж з’язджаеш за мяжу, у Еўропу, скажам, то ты паві-
нен вярнуцца да 1 верасня. Студэнты, якія не вяртаюцца ва 
універ да вышэйназванага тэрміну, аўтаматычна адлічваюцца. 
Таму, калі вам неабходна з’ехаць на працяглы тэрмін сярод на-
вучальнага года, лепей узяць акадэмічны адпачынак.
Дар’я Сухарукава, студэнтка 4-га курса БДУ, фак. міжнарод-

ных адносін: 
– Ва універсітэтах, нават у моўных, як правіла, 
з насцярожанасцю ставяцца да ад’езду студэ-
нтаў на працу за мяжой (хаця самі цудоўна ра-
зумеюць, што гэта выдатны шанец павучыць 
мову!). Выкладчыкі палохаюць на лекцыях: маў-
ляў, нават і не спрабуйце, усё адно грошай не 
заробіце, нажывяце сабе шэраг праблем, як жыц-
цёвых, так і звязаных з вучобай (з-за чаго многія 
і перадумваюць падаваць дакументы на ўдзел у 
праграмах). Перашкодай часта з'яўляецца і не-

магчымасць здаць сесію датэрмінова. Гэта праблемы, з якімі сутыкаецца 
студэнт!

Адносна працы за мяжой, то я магу сказаць толькі тое, што гэта 
выдатная магчымасць зведаць школу жыцця, зарабіць грошай, значна 
палепшыць веды замежнай мовы і, натуральна, паглядзець свет. Я лічу, 
што гэта нікому ў жыцці не пашкодзіць, хутчэй наадварот.

Калі перманентна пуста ў 
кішэні...

Ні для каго не сакрэт, што 
студэнты – людзі небагатыя, 
хутчэй наадварот. Адной сты-
пендыі ненадоўга хапае, калі 
яна ёсць, вядома. Але калі да 
нядаўняга часу студэнты маглі 
карыстацца нейкімі льготамі 
ды матэрыяльнымі дапамога-
мі, то цяпер і гэтага няма.  Ці 
засталіся яшчэ якія-небудзь 
выплаты з боку дзяржавы для 

студэнтаў? Адзінае з таго, што могуць атрымліваць студэнты, 
– гэта кампенсацыя 50% аплаты за праезд. Хаця кампенсацыя 
павінна закранаць усіх студэнтаў дзённай формы навучання, 
на справе яе атрымліваюць толькі студэнты-бюджэтнікі. Кам-
пенсацыя  мае памер 10–12 тысяч рублёў, што складае па-
лову кошту праязнога на адзін від транспарту на месяц. Гэта 
пры сітуацыі, калі дабірацца да універа на адным транспарце 
– вялікая ўдача, якая не кожнаму выпадае. Ужо не кажучы пра 
іншагародніх студэнтаў, для якіх выдаткі на праезд дадому 
сталі зусім не маленькімі. Але каго гэта хвалюе? А ў дадатак 
да ўсяго, паводле слоў дэканата аднаго з магілёўскіх універсі-
тэтаў, калі ты выязджаў за мяжу, то ў матдапамозе будзе ад-
моўлена. Логіка жалезная: калі ёсць за што ездзіць, значыць, 
грошы ёсць. Ну адкуль ім ведаць пра аўтастоп?

Можна дадаць, што захаваны сацыяльныя стыпендыі для 
студэнтаў-бюджэтнікаў, якія мелі пераздачы падчас экзамена-
цыйнай сесіі або якім не хапіла балаў да базавай стыпендыі. 
Каб атрымаць такога роду матэрыяльную дапамогу, трэба па-
даць заяву ў дэканат. Сацыяльныя стыпендыі могуць выпла-
чвацца на працягу двух семестраў за ўвесь час навучальнага 
працэсу.

п е ра в од  у і н ш у ю  в н у, 
а к а д ЭМКА    , а д н аўл е н н е

Аднаўленне

Аднавіцца ў ВНУ можна на любым курсе, акрамя студэнтаў, 
адлічаных пасля першай сесіі: каб вярнуцца ва універ, ім неаб-
ходна паступаць зноў. Студэнт мае права аднавіцца ў ВНУ на 
тую спецыяльнасць, на якой раней навучаўся, праз любы пажа-
даны тэрмін, аднак пры ўмове, што ён пацвердзіць свае веды 
па прадметах, якія вывучаюцца на дадзены момант. Курс, на які 
ён можа аднавіцца, вызначаецца ВНУ. Выключэнне складаюць 
студэнты ваенных спецыяльнасцяў: яны маюць права аднаў-
ляцца не раней чым праз 10 месяцаў і не пазней чым праз тры 
гады пасля выключэння. 

Калі ты аднаўляешся ва універы, прычынай для адмовы 
можа стаць толькі недахоп навучальных месц. Па гэтай жа 
прычыне (недахоп бюджэтных месц) аднаўленне часцей за ўсё 
адбываецца на платную форму навучання.

Аднаўленне звычайна адбываецца падчас летніх або зімо-
вых вакацый, гэта значыць перад пачаткам навучальнага се-
местра.

Акадэмічны адпачынак

Акадэмічны адпачынак можа быць дадзены студэнту з-за 
хваробы яго ці яго родных, фінансавых цяжкасцяў ці па іншых 
прычынах. Такі адпачынак дазваляецца тэрмінам не больш за 
год на працягу ўсяго навучання.

Перавод з адной ВНУ ў іншую

Такое таксама магчыма, адбываецца звычайна паміж фа-
культэтамі розных ВНУ з адной і той жа спецыяльнасцю.

Студэнтам, якія хочуць перавесціся, трэба ведаць, што пера-
вод магчымы толькі ў выпадку, калі навучальная праграма фа-
культэтаў адрозніваецца не больш чым на 5 прадметаў. Перавод 
тэарэтычна магчымы і на платныя, і на бюджэтныя месцы, але 
на практыцы студэнты трапляюць толькі на платныя месцы, бо 
бюджэтныя звычайна занятыя. Да таго ж, каб перавесціся, на-
прыклад, у БДУ, трэба заплаціць 75 тысяч за працэдуру пераводу і 
ўнесці аплату за навучанне ў памеры, вызначаным факультэтам. 
Пры гэтым аплачваецца кожны прадмет акадэмічнай розніцы – 
па гэтых прадметах таксама неабходна атрымаць атэстацыю.

У астатнім перавод паміж вышэйшымі навучальнымі ўста-
новамі не складае праблем.

”Аб  ’я ўл я ю 
в ас м у ж а м і 
жо н к а й!”

Так сталася, што ты знайшоў 
сваё каханне падчас навучання 
ва універсітэце і вы вырашылі 
зафіксаваць гэты цудоўны факт 
перад дзяржавай. Як гэта можа 
адбіцца на вашым студэнцкім 
жыцці? Чым дапаможа родны 
універ?

... Ды нічым. На жаль, пасля адмены льготаў ніякай матэ-
рыяльнай дапамогі чакаць не даводзіцца. Шанец на тое, што 
вас размяркуюць працаваць пасля ВНУ ў адно месца (калі вы 
навучаецеся на бюджэце) таксама невялікі. Як нам кажуць у дэ-
канаце: "Толькі калі будзе такая магчымасць". Іншая справа, 
што новаўтвораныя сем’і часам адрозніваюцца акадэмічнай 
непаспяховасцю і ненаведваннем заняткаў. Але гэта ўжо зусім 
іншае пытанне.

Калі надоўга цяжка захварэў...
Яшчэ ў школе можна 

пачуць, што наша моладзь 
надзвычай хваравітая. А 
што ўжо пра універ казаць? 
Тут і доўгія лекцыі, і прак-
тычныя заняткі, і задаюць 
шмат. Пры гэтым пагуляць 
жа трэба... Чыё здароўе та-
кое вытрымае? Часам зда-
раецца так, што сумяшчаць 
хваробу і навучанне ў ВНУ 
становіцца немагчымым. 
Што тады?

Ты можаш папрасіць 
акадэмічны адпачынак. Што 
для гэтага трэба? Заклю-
чэнне ўрачэбна-кансуль-
тацыйнай камісіі спецыяльнай формы. Загад афармляецца 
непасрэдна рэктарам універсітэта і выдаецца на працягу 5 пра-
цоўных дзён. Калі ў цябе платная форма навучання, то можаш 
радавацца: грошы за навучанне падчас акадэмкі здымаць не 
будуць. І не забудзься, што дата заканчэння акадэмічнага ад-
пачынку – дзень, папярэдні даце пачатку семестра, у каторым  
ты працягнеш навучанне. З акадэмкай не ўсё так страшна, але 
лепш, вядома, не хварэць.

Дзеткі – жыцця кветкі
З тэлевізійных экранаў нас за-
клікаюць паляпшаць дэмагра-
фічнае становішча ў краіне, а 
мама з кухні крычыць пра тое, 
што спачатку трэба атрымаць 
вышэйшую адукацыю і ўлад-
кавацца на працу, а потым 
ужо думаць пра дэмаграфіч-
нае становішча Радзімы. Але 

што зробіш, калі паслухаліся тэлевізара? І мама ўжо не злуецца, 
а пачынае прыдумляць імя будучаму ўнуку і ўнучцы. Аднак вось з 
грашыма ў маладой сям’і – праблема, ды і што чакае з універам?

Згодна з законам Рэспублікі Беларусь ты маеш права на атры-
манне матэрыяльнай дапамогі. Дзяўчаты! Толькі не забудзьцеся 
стаць на ўлік у жаночай кансультацыі. Лепш 
зрабіць гэта да 12 тыдняў цяжарнасці, тады 
і за гэта вам дадуць дапамогу. 

Што рабіць з адукацыяй? Можна ўзяць 
акадэмічны адпачынак. Ён лічыца як дэк-
рэтны, і максімум, на што ты можаш разліч-
ваць, – 3 гады. Вядома, з адпачынку можна 
выйсці і раней. Але практыка падказвае, 
што сумяшчаць навучанне і выхаванне 
зусім маленькага дзіцяці – справа цяжкая і 
не для ўсіх рэальная.

Смерць блізкіх: куды кінуцца?
У нашым жыцці даволі шмат балючых момантаў. Адным з іх 
можа стаць смерць блізкага табе чалавека: маці ці бацькі ці, 
што яшчэ горш, абодвух. Калі так атрымалася, што памёр ад-
зін з бацькоў, то ты маеш права звярнуцца ў дэканат свайго 
факультэта і папрасіць матэрыяльную дапамогу, якую табе  
будуць абавязаны выплаціць.

Калі так здарылася, што студэнт у гэтым свеце застаўся 
зусім адзін, то ў фінансавым плане бацькоў павінна замяніць 
дзяржава. Ты застаешся на забеспячэнні да 23 гадоў і да за-
канчэння універсітэта. Дзяржава ж забяспечыць тваё існаван-
не і адзін месяц да ўладкавання на працу. 

Не хвалюйся: грошы, якія выдаткоўвала на цябе дзяржава, 
вяртаць не трэба. І спадзяёмся, што парады такога кшталту 
мала каму спатрэбяцца.

ПАРАДЫ      д л я  г ра м а д с к А 
а к т ы ў н ы х с т уд э н таў !

Ты актыўна ўдзельнічаеш у грамадскім жыцці роднай краі-
ны? Маеш «няправільную» пазіцыю і часта выказваеш яе пуб-
лічна? Калі так, то наступныя парады для цябе.

Як не вылецець з універсітэта22

1. Запазычанасці. Наяў-
насць прынамсі адной запа-
зычанасці робіць цябе над-
звычай слабым, калі іх дзве ці 
тры – лічы, што цябе ўжо няма 
ў сценах роднага ўніверсітэта, 
і дапамагчы тут ужо ніхто не 
зможа. Але ў выпадку ўпэў-
ненасці ва ўласных ведах пасля дзвюх няўдалых пераздач 
можна ў пісьмовым выглядзе папрасіць дэкана дазволіць 
здаць залік (іспыт) камісіі. У ёй ужо, як мінімум, тры чала-
векі, паўздзейнічаць на якіх у патрэбным накірунку ўжо скла-
даней, чым на аднаго выкладчыка.

2. Дадатковыя і факультатыўныя дысцыпліны. Ёсць 
такія дысцыпліны, на якія студэнты, як правіла, мала звяр-
таюць увагі. Гэта медыцынская падрыхтоўка, фізкультура, 
бяспека працы і інш. Але запазычанасці па іх вядуць да 
тых жа наступстваў, што і па асноўных.

3. Вельмі маладыя і вельмі старыя выкладчыкі без 
навуковых званняў. Прымусіць дзейнічаць у патрэбным 
накірунку такіх людзей нашмат лягчэй, бо ў выпадку зваль-
нення ім цяжка знайсці іншую працу. Што ніколі не зробіць 
паважаны прафесар, зробіць дзяўчына-аспірантка.

4. Асабістая непрыязнасць да вас з боку актывістаў 
БРСМ, стараст і прафсаюзнікаў. Могуць «са злосці» нага-
варыць такога, што кіраўніцтва ВНУ пастараецца пазбавіц-
ца ад цябе як мага хутчэй. Звычайна вельмі зайздросцяць 
тым студэнтам, якія пастаянна выязджаюць за межы краіны 
ды могуць даць волю сваёй фантазіі, адпомсціць за нешта.

5. Канфлікт з намеснікам дэкана па выхаваўчай пра-
цы. Такога пажадана не дапускаць. Людзі на падобных па-
садах, як правіла, не займаюцца сур’ёзнай навуковай пра-
цай і з гэтай прычыны моцна залежаць ад кіраўніцтва. Не 
дражні іх самалюбства, старайся лішні раз не спрачацца па 
дробязях і не паказваць характар.

6. Прагулы. Яны павінны быць зафіксаваны належ-
ным чынам: адзначаны ў журнале ўліку наведванняў (вось 
ён, фактар старасты!), які мусіць весціся рэгулярна і быць 
аформлены адпаведным чынам. Могуць быць праверкі на-
ведванняў з боку дэканата, але яны не носяць татальнага 

характару. Ведамасці «ад рукі», у якіх наведванне адзнача-
юць выкладчыкі, «маюць моц», калі твае прагулы адтуль пе-
ранесены ў журнал уліку наведванняў. За кожны праведзены 
занятак мусіць быць подпіс выкладчыка і пазначана яго тэма 
на асобнай старонцы.

7. Агульныя адносіны. Не сакрэт, што адносіны да гра-
мадска актыўных студэнтаў у розных ВНУ і на розных фа-
культэтах розныя. Пры гэтым у рэгіянальных універсітэтах,    
як правіла, горш, чым у сталіцы. Яскравы прыклад – Зміцер 
Жалезнічэнка з Гомеля. Яго выключылі за палітычную ак-
тыўнасць, і пасля шэрага судоў з універсітэтам ён апынуўся 
ў войску.

Што рабіць, калі вас хочуць схіліць да 
супрацоўніцтва з КДБ23

Выклік у дэканат, размова з 
невядомымі, але дасведчанымі ў 
вашым прыватным жыцці дзядзь-
камі, прапанова даць інфармацыю 
ў абмен на вырашэнне праблем з 
вучобай, просьба нікому не казаць 
пра размову, прапанова падпісаць 
пагадненне пра супрацоўніцтва... 
У апошні час даводзілася нярэд-
ка выслухоўваць падобныя гісто-
рыі ад моладзі: хлопцаў і дзяўчат, 
студэнтаў і школьнікаў. Як вы ўжо 

здагадаліся, гаворка ідзе пра КДБ.
На падставе шматлікіх аповедаў складаецца пэўнае ўяў-

ленне пра сістэму працы чэкістаў з моладдзю, іх падыходы, 
якія, варта адзначыць, у большасці выпадкаў з'яўляюцца адна-
тыпнымі. У гэтай частцы мы паспрабуем даць парады, як варта 
сябе паводзіць пры назойлівых сустрэчах з прадстаўнікамі гэта-
га ведамства. Змадэлюем падобную сітуацыю.

Зыходзячы з практыкі, адзначым, што такога кшталту кантак-

ты адбываюцца, як правіла, па месцы вучобы – ва універсітэце. 
Студэнта, інфармацыя пра грамадска-палітычную дзейнасць 
якога ўжо патрапіла ў поле зроку КДБ (раней затрымліваўся ў 
«нехарошых» кампаніях ці падчас несанкцыянаваных акцый, за 
распаўсюджанне друкаваных матэрыялаў і г.д.), выклікаюць у 
дэканат, каб паразмаўляць з ім пра пытанні, якія тычацца на-
вучальнага працэсу. Калі студэнт прыходзіць, там (дэкан ці яго 
намеснік) паведамляюць яму пра тое, што з ім хочуць параз-
маўляць двое таварышаў (альбо адзін). Сам дэкан, як правіла, 
пры далейшай сустрэчы не прысутнічае. 

Вось тут і пачынаецца самае цікавае. Двое дзядзькоў прад-
стаўляюцца якімі-небудзь Іванамі Сяргеевічамі і між іншым на-
мякаюць вам: маўляў, спадзяёмся, што вы разумееце, з якой мы 
«арганізацыі», альбо адкрыта паведамляюць, што яны з КДБ. 

Далей «харошыя дзядзькі» паспрабуюць паказаць вам сваю 
абазнанасць у вашым прыватным жыцці. Распавядуць, што ба-
чылі вас у кампаніі «кепскіх» хлопцаў з «Маладога фронту» ці 
з ЗБС, а таксама, што ім усё вядома пра вашу апошнюю паез-
дку ў Польшчу, Літву ці Украіну. Або пра іншыя факты з вашага 
жыцця. Мэта гэтых дзеянняў – паказаць вам, што ўсёбачнае 
вока КДБ сочыць за вамі і ўдзень і ўначы, а «кантора» ведае 
пра вас усё. Іх цікавіць найперш ваша псіхалагічная рэакцыя 
на пачутае. І калі вы напалохаліся, нервуецеся – тое, што трэ-
ба, дзядзькам можна паступова падыходзіць да іншых частак 
размовы. Далей яны скажуць вам, што іх вельмі цікавіць інфар-
мацыя пра дзейнасць вядомых вам асоб, моладзевай групы і 
г.д. Затым вам паабяцаюць паспрыяць вырашэнню ўсіх вашых 
праблем ва універсітэце (здачы “хвастоў” на сесіях, добраму 
размеркаванню, вырашэнню праблем з войскам і г.д.) ці ней-
кага іншага пытання. Далей дзядзькі дадуць вам нумары іхніх 
мабільных тэлефонаў і час на роздум. Праз тры (пяць, сем) 
дзён яны паабяцаюць вярнуцца да размовы. А на развітанне 
дзядзькі папросяць вас нікому не казаць пра вашу размову: гэта 
ж канфідэнцыяльна, вы ж дарослы і ўсё разумееце… 

Дык што ж рабіць? Вы ў разгубленасці, вамі авалодаў страх. 

Настойліва раім вам: не палохайцеся і ні ў якім выпадку не 
паказвайце ім, што вы нервуецеся. Момант нечаканасці першай 
сустрэчы – пачатак далейшага стандартнага метаду працы з 
вамі супрацоўнікаў КДБ. Спачатку паспрабуем разабраць тое, 
што трэба было зрабіць пры размове адразу.

На пачатку размовы папрасіце невядомых вам Іванаў Сяр-
геевічаў прадставіцца і прад’явіць вам службовыя пасведчанні. 
Абавязкова запомніце, а лепей не спяшайцеся і запішыце іх 
прозвішчы. Пры адмове з іх боку прадставіцца, паведамі-
це, што працягу вашай размовы не будзе, паколькі з невя-
домымі вам асобамі вы не размаўляеце. Разварочвайцеся 
і смела вяртайцеся ў аўдыторыю (ці куды трэба па сваіх спра-
вах). Калі яны ўсё ж прад’явяць вам свае службовыя пасвед-
чанні, пацікаўцеся, што ім ад вас трэба і чаму б ім не выклікаць 
вас афіцыйна, праз позву (павестку). Яны, вядома, могуць ска-
заць, што ім трэба ўзяць у вас тлумачэнні альбо нават паказанні 
сведкі па нейкай там справе. У дадзенай сітуацыі зноўку ж пат-
рабуйце выклікаць вас афіцыйна, позвай, у якой будзе ўказа-
на: хто, куды і ў якасці каго вас будзе выклікаць. Скажыце, што 
прыйдзеце не адзін, а з адвакатам, паколькі арт. 62 Канстыту-
цыі гарантуе грамадзянам краіны юрыдычную дапамогу (гэта 
на выпадак, калі яны пачнуць вам распавядаць, што сведкам і 
пры дачы тлумачэнняў адавакат “не палагаецца”). Калі ж яны 
будуць настойваць на дачы нейкіх там тлумачэнняў, нагадайце 
дзядзькам, што вы маеце права ніякіх тлумачэнняў не даваць! 

Калі вас усё ж афіцыйна выклікалі ў КДБ павесткай, раім 
вам з’явіцца па выкліку, але катэгарычна адмовіцца ад дачы 
якіх небудзь тлумачэнняў. Таксама раім вам не падпісваць і не 
запаўняць ніякіх папер, анкет, пратаколаў і г.д. Адмовіцца ад 
дачы тлумачэнняў – ваша законнае права! Адмова ад дачы тлу-
мачэнняў не цягне за сабой ніякіх юрыдычных наступстваў.

Што датычыцца допыту сведкі, то гэта працэсуальнае дзе-
янне, якое рэгулюецца нормамі Крымінальна-працэсуальнага 
кодэкса РБ. Сведка дапытваецца па нейкай канкрэтнай узбуд-
жанай крымінальнай справе.

Паводле арт. 216 КПК РБ, сведкі выклікаюцца на допыт 
позвай, дзе павінна быць указана: хто і ў якасці каго выкліка-
ецца, час яўкі на допыт, адрас. Позва ўручаецца асобе, якая 
выклікаецца, пад роспіс. Таму, калі вам будуць казаць, што 
хочуць дапытаць вас як сведку, патрабуйце афіцыйнай позвы. 
У любым выпадку паспрабуйце звесці вашу размову да міні-
муму і дайце ім зразумець, што размаўляць з імі ў вас няма 
ніякага жадання. 

Пасля размовы адразу ж паведамце пра гэту сустрэчу не-
залежным сродкам масавай інфармацыі і праваабаронцам. 
Гэта важна зрабіць, паколькі пасля гэтага далейшыя сустрэчы 
з “таварышамі”, як правіла, не адбываюцца. Каму ж патрэбны 
інфарматар, пра кантакты якога з КДБ усім вядома? Калі вам усё 
ж прапанавалі супрацоўнічаць, памятайце, што, паводле арт. 22 
Закона Рэспублікі Беларусь “Аб органах дзяржаўнай бяспекі Рэс-
публікі Беларусь” ад 3 снежня 1997 г., супрацоўніцтва з органамі 
мае выключна добраахвотны характар. Гэта значыць з вашай 
згоды. Таму ўсялякія пагрозы “таварышаў” за адмову ад супра-
цоўніцтва будуць насіць незаконны характар. Калі ж яны былі,   
звяртайцеся са скаргай у пракуратуру і абавязкова надавайце 
такім фактам публічны характар. 

Калі вас выклікалі ў Камітэт для дачы паказанняў у якасці 



97

сведкі, вам трэба ведаць наступнае. 
Паводле арт. 215 КПК РБ допыт адбываецца па месцы вы-

творчасці папярэдняга следства. Следчы, дазнавальнік маюць 
права, калі прызнаюць гэта неабходным, правесці допыт па 
месцы знаходжання асобы, якая дапытваецца.

Паводле арт. 216 КПК РБ сведка выклікаецца на допыт поз-
вай. У ёй павінна быць указана: хто і ў якой якасці выклікаецца, 
да каго і па якім адрасе, час яўкі на допыт, а таксама наступствы 
няяўкі без уважлівай прычыны. Позва ўручаецца асобе, якую 
выклікаюць, пад роспіс. Пры адсутнасці гэтай асобы позва ўру-
чаецца пад роспіс каму-небудзь з поўнагадовых членаў сям’і 
альбо адміністрацыі па месцы працы, якія абавязаны перадаць 
яе асобе, якую выклікаюць на допыт. 

Такім чынам, першае, што трэба зрабіць, калі вас вусна вы-
клікаюць на допыт у якасці сведкі: запатрабаваць афіцыйнага 
выкліку вас на допыт – праз позву.

Другім важным аспектам з’яўляецца тое, што перад пачат-
кам допыту следчы павінен, паводле арт. 217 КПК РБ, паве-
даміць асобе, якую выклікалі на допыт, па якой крымінальнай 
справе яна будзе дапытана, растлумачыць правы і абавязкі, 
прадугледжаныя артыкуламі КПК, у тым ліку і права адмовіцца 
ад дачы паказанняў у адносінах яго самога, членаў яго сям’і і 
блізкіх сваякоў. Асоба, якая выклікана на допыт у якасці свед-
кі, папярэджваецца аб крымінальнай адказнасці за ўхіленне 
альбо адмову ад дачы паказанняў і за дачу загадзя непраўд-
зівых паказанняў. 

Памятайце, што ўвесь ваш допыт мусіць фіксавацца ў 
пратаколе допыту, з якім па яго завяршэнні, вас абавязаны 
азнаёміць. Патрабуйце вядзення пратакола допыту, адмаўляй-
цеся размаўляць са следчым з воку на вока. Калі вы ўспрымае-
це пытанні, якія задае вам следчы, як скіраваныя супраць вас, 
адмаўляйцеся адказваць на іх, матывуючы сваю адмову гаран-
таваным вам арт. 27 Канстытуцыі правам не даваць паказанняў 
супраць сябе самога. 

І напрыканцы яшчэ некалькі парад. Паспрабуйце мініміза-

ваць колькасць вашых сустрэч з прадстаўнікамі КДБ. Памятай-
це, чым менш вы з імі сустракаецеся, тым лепей для вас. Не 
падпісвайце ні ў якім выпадку кантрактаў і пагадненняў аб суп-
рацоўніцтве з КДБ. Калі ж вас змусілі падпісаць нейкія паперы, 
памятайце, што супрацоўніцтва павінна ажыццяўляцца толькі 
па вашай згодзе, а не пад прымусам. 

Калі вы патрапілі ў міліцыю...24

Гэтыя парады карысны толькі для тых выпадкаў, калі 
вы патрапілі па «палітычных матывах» або проста так 
(здараецца і такое).

1. Не качайце правы адразу, 
як толькі патрапілі ў міліцыю. 
Ёсць верагоднасць таго, што вы 
з аддзялення выйдзеце праз тры 
гадзіны. Наяўнасць каля будын-
ка РУУС праваабаронцаў, прэсы 
(асабліва незалежнай), лідэраў 
партый гэтыя самыя шанцы па-
мяншае. Гэта значыць чым меней 
інфармацыйная хваля, тым болей 

шанцаў дамовіцца.
 2. Званкі ад таварышаў, сяброў, неабыякавых людзей 

з пытаннямі: «За што затрыманы такі-та? У чым яго абвіна-
вачваюць? Калі адпусцяць?» з’яўляюцца даволі сумніўнымі з 
пункту гледжання эфектыўнасці, але даволі карыснымі з пункту 
гледжання падтрымкі баявога духу. 

3. Не верце міліцыі. Вы для іх – не чалавек са сваімі погля-
дамі, позіркамі і жыццёвым досведам, а статычная адзінка. Чым 
меней праблем вы ім створыце, тым прасцей будзе іх жыццё. 
А мінімум праблем можна забяспечыць: напрыклад, схлусіць, 
што “калі ты сябе будзеш ціха паводзіць і падпішаш тут, тут і 
тут, то праз дзве гадзіны паедзеш дамоў”.

4. Пастарайцеся ўсіх, каго трэба, абтэлефанаваць 
самастойна. Нават бацькоў. Асабліва бацькоў – ёсць ша-

нец нармальна ўсё патлумачыць. Непасрэдна з аддзялен-
ня. Не зважаючы на забарону карыстання мабільнай су-
вяззю.

5. Калі вы бачыце, што парушаюцца вашы правы, запа-
мінайце прозвішчы, пасады, званні супрацоўнікаў міліцыі, 
якія ў гэтым вінаватыя. Далей у выпадку хамскага, непаважлі-
вага стаўлення пішацца скарга ў кнігу заўваг і прапаноў, якая 
мусіць быць у кожным РУУС. Дарэчы, калі вам яе не выдалі, 
гэта падстава паскардзіцца ў вышэйстаячы УУС. Калі супра-
цоўнікі міліцыі парушылі закон, пішацца скарга ў пракуратуру 
раёна.

Нават калі сітуацыя спрэчная і ў выніку супрацоўнікі міліцыі 
будуць прызнаны правымі, нерваў ім разбіральніцтва папсуе 
парадкам. У наступны раз кожны з іх тройчы падумае перад 
тым, як камусьці нахаміць. Але гэта ўсё трэба рабіць, калі вы 
ўжо выйшлі на волю. Высвятленне адносін такім чынам ды і ўво-
гуле любыя наезды на міліцыю зводзяць на нуль імавернасць 
кампрамісу.

6. Паводзьце сябе ў межах закона: не лайцеся, не аб-
ражайце супрацоўнікаў міліцыі. Але пры гэтым не давайце 
і сябе ў крыўду, не пакідайце зняважлівыя заўвагі без адказу. 
Натуральна, не датыкайцеся да міліцыянтаў і не аказвайце суп-
раціўлення – гэта можа прывесці да крыміналу.

7. Уважліва чытайце ўсе дакументы. Упішыце ў пратакол 
затрымання (і толькі туды, і толькі калі ён запоўнены належным 
чынам) свае тлумачэнні – гэта адзінае, што мае сэнс падпіс-
ваць. Запішыце туды ўласнаручна дату і час затрымання (або 
запатрабуйце зрабіць гэта ад супрацоўніка міліцыі). Тлумачаль-
ныя, напісаныя не на бланках, дакументамі не з’яўляюцца, таму 
або адмаўляйцеся гэта пісаць (ніякіх юрыдычных наступстваў 
гэта не мае), або «ўключайце дурня»: ішоў міма, прыбеглі ней-
кія людзі, потым іх забрала міліцыя і мяне разам з імі.

фарміраванняў РБ».
Ад 10.12.2007 г. № 1702.14.	

Арт. № 96 Працоўнага кодэкса РБ.15.	
Ад 31.08.2000 г. № 1359.16.	
У адпаведнасці з Указам прэзідэнта РБ ад 20.11.1996 г. № 477 17.	
(БДУ), пастановай Савета Міністраў РБ ад 17.01.1997 г. №6 (БНТУ), 
пастановай Савета Міністраў РБ ад 17.04.1997 г. № 347 (БДЭУ), 
пастановай Савета Міністраў ад 12.06.1997 г. № 698 (БДПУ)
П. 4 арт. № 35 Працоўнага кодэкса РБ.18.	
У адпаведнасці з артыкулам № 41 ПК РБ.19.	
п.1, 2, 4–9 арт. № 42, а таксама паводле абставін, прадугл. у пп. 20.	
1–3, 5, 6 арт. № 44 ПК РБ.
ад 27.11.2000 г. № 631.21.	
http://watcher-interio.livejournal.com/10880.html22.	 .
http://spring96.org/be/news/17803/23.	 .
http://reaktivny-puz.livejournal.com/76135.html.24.	



Дапаможнік па правах студэнтаў створаны студэнцкай ініцыятывай пры пад-
трымцы Нарвежскага Хельсінкскага камітэта.

Кіраўнік праэкту: Крысціна Карчэўская
Аўтары і перакладчыкі: Ната Ісаевіч, Паліна Уліна, Аляксандра Аліева, Вера 
Янушэўская, Юлія Ліндарка, Крысьціна Карчэўская.
Мастакі: Маргарыта Айвазава & CO, Ларыса Скрыган
Фатографы: Сяргей Паўлаў, Уладзімір Вылінскі, Сяржук Голік, Крысціна Кар-
чэўская, Аляксандр Мазуркевіч, а таксама выкарыстаны здымкі з web-прасторы.

Пры напісанні артыкулаў таксама былі выкарыстаны матэр'ялы з моладзевых 
web-старонак generation.by ды uff-by.org (аўтары Дар'я Слабчанка, Мікіта 
Грычын, Максім Карлюк, Уні Вера, Зміцер Папко), а таксама артыкул Валянціна 
Стэфановіча.

Дызайн вокладкі: Уладзімір Вылінскі
Вёрстка: Уладзімір Вылінскі, Крысціна Карчэўская
Ідэйны натхняльнік: Наста Канановіч

Падпісана да друку: 01.05.2008 г., фармат 14,8х21. Папера афсетная.
Наклад 500 паас. Зак. 1. 

Надрукавана ў друкарні «Gudas». А. Varta, 25.2646, Vilnus, Lithuania.

Рэдактар: Тацяна Равяка
Тэхнічны рэдактар: Уладзімір Вылінскі

Будзь у тэме! 
Усё, што вы хацелі ведаць пра студэнтаў, 

але не ведалі ў каго спытаць
Дапаможнік па правах студэнтаў


